
Donostian, 2020ko otsailaren 21ean

UDALBATZAKO IDAZKARI NAGUSIARI

INTXAURRONDO AUZORAKO MIKROBUS LINEA BAT JARTZEARI BURUZKO KONTROL MOZIOA

Elkarrekin  Donostia  udal  taldeko  zinegotzi  Haizea  Garay  Gallasteguik,  indarrean  dagoen

Udalbatzaren Araudi Organikoaren 98. artikulua oinarri, KONTROL MOZIO hau aurkezten du Gune

Publikoetako Batzordean (Obrak eta Hiri  Zerbitzuak)  aurkeztutako Intxaurrondo auzoko eremuak

elkarrekin lotzeko mikrobus linea ezartzeari buruzko interpelazioaren ondorioz.

JUSTIFIKAZIOA

Intxaurrondoko bizilagunek, oro har, eta Izbe auzo elkarteak, bereziki, mikrobus linea bat jartzeko

eskatu dute, auzoko eremuak elkarrekin lotzeko. Hilabete pare batean urtebete beteko da Altzako

alkatetzan  eskaera  hori  bultzatzeko  bi  mila  sinadura  baino  gehiago  aurkeztu  eta  erregistratu

zirenetik.

Eusko Jaurlaritzak Eusko Jaurlaritzaren Gobernu Kontseiluan berriki  definitu dituen irisgarritasun

planteamenduekin bat etorriz,  Irisgarritasun Unibertsalaren Euskal Estrategiaren barruan, arrazoi

hauek babesten dute horren aldarrikapena:

- Intxaurrondo auzoa irisgarritasun eta mugikortasun arazo handienak dituen auzoetako bat

da;  alde  batetik,  auzoaren  ezaugarri  orografikoengatik,  baina,  bestetik,  oztopo

arkitektonikoak kentzeko jarduerarik ez dagoelako, esate baterako, auzoko osasun zentroko

sarreran  bertan.  Horrenbestez,  Intxaurrondo  lehentasunezko  eremua  da  mugikortasun

arazoak konpontzeko presazko jardueren beharrari dagokionez.

- Auzokoek irisgarritasun hobea behar dute osasun zentrora eta oinarrizko beste zerbitzu

batzuetara joateko, hala nola kultur zentro-kiroldegira, erretiratuen etxera edo Txara I eta II

zentroetara, auzoaren goialdean baitaude, eta mikrobusen linean irtenbide bat ikusten dute

beren  komunikazio  arazo  batzuk  konpontzeko,  egungo  Dbus-en  lineek  ez  baitiete  euren

beharrei erantzuten.

- Intxaurrondoko eremuak mikrobus linea batez komunikatzeak, gainera, arindu egingo luke

auzoan hainbat arrazoirengatik zirkulatzen duten automobil partikularren trafikoa. Zehazki,

honako hauez ari gara: (1) seme-alabak beren ikastetxeetara -batez ere HHkoak eta LHkoak-

hurbiltzen dituzten gurasoen autoez,  (2)  mugikortasun arazoak dituzten senideak osasun

zentrora  eraman behar  dituzten  partikularrenez,  joan-etorri  hori  autoz  egin  behar  baita

ezinbestean,  (3)  edo  erosketak  hurbileko  saltokietan  egin  ohi  dituzten  pertsonen

automobilez.

- Barne komunikazio arazoek zaildu egiten dituzte hurbiltasun harremanak. Hori dela eta,

herritar asko hiriko beste auzo batzuetara joaten dira erosketak egitera, edo Intxaurrondotik

kanpoko  ikastetxeetan  matrikulatzen  dituzte  seme-alabak;  izan  ere,  adibidez,  auzoko

bigarren hezkuntzako ikastetxera joateko, badira ikasleak hogei minutu baino gehiago ibili

behar  dutenak,  eta  aldapa  handiarekin  gainera,  auzoan  eremu  goren  eta  urrunenean

baitago.

Auzokoek  hainbat  bilera  egin  dituzte  dagoeneko  Mugikortasuneko  zinegotziarekin,  udaleko

teknikariekin eta Dbus-eko ordezkariekin, eta mikrobus linea ezartzeko eskaeraren aldeko jarrera

erakutsi dutenez, linea hori laster ezartzeko zain daude.

Azaldu dugun moduan, linea horrekin, auzoko bizilagunen beharrei ez ezik, mugikortasun murriztua

duten pertsonei ere erantzungo zaie, oinarrizko osasun zerbitzuetara, aisia eta kultur zerbitzuetara

eta abarretara joateko. Horrez gain, ibilgailuen zirkulazioa arinduko luke, eta ibilgailu partikularren

zirkulazioa  txikituko  litzateke  kalean  eta,  bestalde,  hobekuntza  ekarriko  luke  auzokoak  inguruko

dendetara eta establezimenduetara joateko,  eta  horrek  auzoko tokiko  merkataritza  bultzatu  eta

suspertzea eragingo luke.

Behar egoera hori kontuan harturik, honako hau aurkezten dugu:

KONTROL MOZIOA

1. Donostiako  Udalbatzak  udal  gobernuari  eskatzen  dio  irtenbidea  eman  diezaiela

Intxaurrondoko  bizilagunek  irisgarritasun kontuetan egin  dituzten oinarrizko  eskaerei  eta

ezar dezala auzoko alde guztiak komunikatuko dituen mikrobus linea.

2. Donostiako Udalbatzak Udal Gobernuari eskatzen dio auzoan bilera ireki bat egin dezala,

Intxaurrondo auzoko bizilagunei jakinarazteko udalak zein urrats egingo dituen auzoko barne

mugikortasuna hobetzeko.

Stua.: Haizea Garay Gallastegui

Elkarrekin Donostia udal taldeko zinegotzia


